
Plaid sin via

lLa damonda dil «PERTGEI» ei ina damonda centrala dalla veta
insumma. Ina damonda che resta savens senza risposta. Tgi che
ughegia dad ir sils fastitgs dil pertgei sto forsa quintar da passar sin in
trutg teis e selvadi.

Gion Deplazes ha priu la via sut ils peis ed ei ius alla tscherca d’ina
risposta. Pertgei scrivan ils scribents? Pertgei fan els litteratura? Pertgei
ughegia ina persuna da s’exponer e da schar mirar sur la seiv?

Spinas punschan! La spina ella spatla fa mal e fa dar is. Il torero ha
catschau ils crutschs el dies dil taur e quel bergla. Il mal catscha e fa
ir, el fa reagir. Il mal ei igl inimitg da quel che targlina. Ils scribents
ston prender enta maun la «plema» — baul ni tard. Poda ch’il scriver
daventa ina cuorsa encunter il temps. E temps ei veta. Con da sia vela
unfrescha quel che scriva?

S’entelli, il maletg dalla spina ella spatla sto buca valer per tut quels
che scrivan — jeu crei denton per ina gronda part! Quel che legia vesa
denton buca schi bein quella spina sco ils crutschs el dies dil taur. 1ls
scribents ein buca quels che raquentan bia dad els sezs; e quei pauc
ch’els raquentan ei d’anflar il bia en lur ovras, savens «denter las
lingias».

Igl Ischi 2001 presenta la lavur minuziusa da Gion Deplazes alla
tscherca dils motivs (dalla «spina»), pertgei che 12 persunas ein da-
ventadas scribents e poets. Suenter quella analisa legin nus las ovras
da quels scribents cun auters egls. En quei senn ei la lavur da Gion
Deplazes in agid prezius per capir meglier la litteratura romontscha.
In grond Dieus paghi s’auda als dus romanists dr. Arnold Spescha ed a
siu fegl Claudio Spescha che han repassau il text digl Ischi cun quitau.

Il redactur
Hubert Giger

